
ចំលើយ
សង្គ្រាម​ សន្តិភាព កម្ពុជា

១. ការតស៊ូដើម្បីឯករាជ្យ និង សន្និសីទក្រុង ហ្ស៊ឺណែវ ឆ្នាំ១៩៥៤

ចាប់តាំងពីឆ្នាំ១៨៦៣មក ប្រទេសកម្ពុជាបានស្ថិតនៅក្រោមអណានិគមរបស់ប្រទេសបារាំង។ នៅក្រោយសង្គ្រា​មលោកលើកទី២ ចលនាបោះបោរទាមទារឯករាជ្យនៅលើពិភពលោកមានសភាពកាន់តែខ្លាំងក្លាឡើងៗជាលំដាប់។ ដូចគ្នានេះដែរ ចលនាតស៊ូដើម្បីឯករាជ្យជាតិនៅក្នុងប្រទេសកម្ពុជា ក៏បានលេចឡើងផងដែរ។ នៅក្នុងចលនាតស៊ូដើម្បីឯករាជ្យជាតិនេះដែរ គេឃើញមានការលេចឡើងនូវនិន្នាការពីរផ្ទុយគ្នា ពោលគឺ ក្រុមចលនាតស៊ូដោយប្រដាប់អាវុធ ដឹកនាំដោយក្រុមខ្មែរ   ឥស្សរៈ និងសកម្មភាពនយោបាយតស៊ូដោយសន្តិវិធីដឹកនាំដោយសម្តេចព្រះ នរោត្តមសីហនុ។
· ក្រុមខ្មែរឥស្សរៈ

នៅក្នុងក្រុមខ្មែរឥស្សរៈ ចលនាតស៊ូត្រូវបានបែងចែកជាពីរក្រុមដែលមានប្រកាន់យកមនោគមវិជ្ជាពីរផ្សេងគ្នា ក្រុមខ្មែរសឥស្សរៈដែលប្រកាន់និន្នាការសេរីនិយម និង ក្រុមខ្មែរសឥស្សរៈដែលប្រកាន់និន្នាការកុម្មុយនិស្តនិយម។​ ក្រុមខ្មែរសឥស្សរៈដែលប្រកាន់និន្នាការសេរីមានកំណើតចាប់តាំងពីកំឡុងឆ្នាំ ១៩៣០ មកម្លេះ ដែលដំបូងឡើយក្រុមនេះគ្រាន់តែធ្វើការតស៊ូប្រឆាំងនឹងបារាំងតាមរយៈសារពត៌មានប៉ុណ្ណោះ។ កាសែតនគរវត្តដែលមានលោក ប៉ាច ឈឺន និង សឺង ងុកថាញ់ ជាស្ថាបនិកគឺជាកាសែតដំបូងគេនៅស្រុកខ្មែរដែលបំផុសស្មារតីប្រជាជនឲ្យងើកឡើងប៉ះបោរប្រឆាំងនឹងអណានិគមនិយមបារាំង​ និងមាននិន្នាការផ្លាស់ប្តូរសង្គមខ្មែរឲ្យទៅជាសង្គមប្រជាធិបតេយ្យសេរី។ នៅឆ្នាំ១៩៤០ មានចលនាជាតិនិយមមិនមែនកុម្មុយនីស្តមួយបានកើតឡើងនៅតាមបណ្តាយព្រំដែនខ្មែរ–ថៃ ដែលចលនានេះមានឈ្មោះថា ចលនាតស៊ូខ្មែរឥស្សរៈ ដែលដឹកនាំដោយ លោក ប៉ុក ឃុន នៅទីក្រុងបាងកក។ នៅទីក្រុងភ្នំពេញ ចលនាបែបនេះក៏បានចាប់កំណើតផងដែរ ហើយចលនានេះដឹកនាំដោយ លោក សឺង ងុកថាញ់ ដោយមានការគាំទ្រពីសំណាក់ជប៉ុន។ ប៉ូលីសបារាំងបានចាប់ខ្លួន​ អាចារ្យ ហែម ចៀវ និង នួន ឌួង យកទៅដាក់គុកនៅកោះត្រឡាច នៅថ្ងៃទី ១៨ ខែ កក្កដាឆ្នាំ ១៩៤២ ដែលធ្វើឲ្យលោកសុគតនាឆ្នាំក្រោយមក។ ទង្វើរបស់របស់បារាំងបានបញ្ឆះកំហឹងរបស់ប្រជាជនខ្មែរឲ្យងើបឡើងបះបោរនឹងបារាំងកាន់តែខ្លាំងឡើងៗ។ នៅថ្ងៃទី ២០ កក្កដា មហាបាតុកម្មមួយបានផ្ទុះឡើងកណ្តាលក្រុងភ្នំពេញនៅមុខគេហដ្ឋានរបស់លោក រ៉េស៊ីដងស៊ុបពែរីយ័របារាំង  ដោយមានមនុស្សចូលរួមចំនួន ២០ ពាន់នាក់ ដែលក្នុងនោះមានព្រះសង្ឃ៥០០ អង្គ។ ទោះបីជាមានការគាំទ្រពីជប៉ុនក៏ដោយ ក៏ក្រុម  បាតុករនៅតែទទួលរងនូវការបង្ក្រាមយ៉ាងឃោរឃៅពីសំណាក់កងទ័ពបារាំងដែរ ហើយមនុស្ស ២០០ នាក់ត្រូវបានចាប់ខ្លូន។ សឺង ងុកថាញ់ បានរត់ទៅបាងកកដើម្បីសុំការអន្តគមន៍របស់កងទ័ពជប៉ុន និងដែលក្រោយមកបានរត់ទៅជប៉ុននៅថ្ងៃទី១៦ ខែធ្នូ ឆ្នាំ១៩៤២។ កាសែតនគរវត្តក៏បានត្រូវបានគេបិទការផ្សាយផងដែរ។

ក្រៅពីក្រុមខ្មែរឥស្សរៈដែលមាននិន្នាការសេរីនិយម ក្រុមនេះខ្មែរឥស្សរៈដែលមាននិន្នាការកុម្មុយនិស្តក៏បានចាប់កំនើតផងដែរ។ ក្រុមខ្មែរឥស្សរៈដែលមាននិន្នាការកុម្មុយនីស្តគឺជាក្រុមដែលមានទំនាក់ទំនងយ៉ាងជិតស្និទ្ធជាមួយក្រុមកុម្មុយនីស្ត   វៀតណាម។ នៅពេលដែល ហូជីមីញ បង្កើតបក្សកុម្មុយនីស្តឥណ្ឌូចិននៅឆ្នាំ ១៩៣០ ចលនាកុម្មុយនីស្តនៅ  កម្ពុជាពុំទាន់មាននៅឡើយទេ។ ក្រោយមកនៅទសវត្សទី​៤០ ទើបមានជនជាតិខ្មែរចូលរួមក្នុងបក្សកុម្មុយនិស្តឥណ្ឌូចិន ជាពិសេសនៅក្រោយមហាបាតុកម្មឆ្នាំ១៩៤២។ នៅថ្ងៃទី៧ ខែកុម្ភៈ យន្តហោះអាមេរិចបានទំលាក់គ្រាប់បែកលើក្រុងភ្នំពេញចំលើវត្ត    ឧណ្ណាលោម។ ទូ សាមុត ដែលជាសាស្រ្តាចារ្យបាលីនៅវត្តឧណ្ណាលោម បានភៀសខ្លួនទៅវៀតណាម និងបានចូលរួមក្នុងបក្សកុម្មុយនីស្តឥណ្ឌូចិន។ នៅពេលដែលសភាពការណ៍នៅក្នុងប្រទេសមានសភាពស្ងប់ស្ងាត់ ពូកខ្មែរឥស្សរៈក៏ត្រលប់មកក្រុងភ្នំពេញវិញ។ ពួកគេមួយចំនួនបានចុះចូលជាមួយរដ្ឋាភិបាល ឯមួយចំនួនទៀតដែលមានលោក ស៊ឺង​ ងុកមីញ ទូ សាមុត     សុន​ ស៊ីចាន់ ម៉ី ផូ និង ចាន់ សម័យបានភ្ជាប់ខ្លួនជាមួយពួកវៀតមីញ។ នៅក្នុ្ងងខែមេសា ឆ្នាំ១៩៥០ សន្និសីទនៃអ្នកតំណាងប្រជាជនក្នុងប្រទេសកម្ពុជាបានបើកឡើង ដោយមានការចូលពីប្រតិភូតំណាងចំនួន២០០នាក់ មកពីទូទាំងប្រទេស និងគ្រប់ស្រទាប់ប្រជាជន ក្នុងនោះចំនួនសង្ឃមានពាក់កណ្តាល។ សន្និសីទបានសំរេចបង្កើត រណសិរ្សឯកភាពឥស្សរៈ និងគណៈ    កម្មាធិការមជ្ឈិមរំដោះជាតិ ដែលមានទូ សាមុតជាប្រធាន ហើយដែលករោយមកបានក្លាយជារដ្ឋាភិ  បាលបណ្តោះអាសន្ននៃអ្នកតស៊ូ ដឹកនាំដោយ ស៊ឺង ង៉ុកមីញ។ ក្រោយមក “ក្រុមប្រជាជន” បានត្រូវបង្កើតឡើងនៅថ្ងៃទី២៧ ខែឧសភា ឆ្នាំ១៩៥០។ នៅថ្ងៃទី១១–១៩ ខែកុម្ភៈ ឆ្នាំ១៩៥១ សន្និសីទលើកទី២នៃបក្សកុម្មុយ     នីស្តឥណ្ឌូចិន បានបើកសម័យប្រជុំដើម្បីរិះរកវិធីពង្រឹងកំលាំងចលនាតស៊ូរបស់ខ្លួន និងបានសំរេចរំលាយបក្សកុម្មុយនីស្តឥណ្ឌូចិន ដោយបង្កើតឲ្យមានសាខាបក្សតាមប្រទេសទាំងបីជំនួសវិញ។ យោងតាមសេចក្តី សំរេចនេះ ជនកុម្មុយនីស្តខ្មែរបានរួមគ្នាបកសមាជទូទាំងប្រទេសមួយនៅថ្ងៃទី២៨ ខែមិថុនា ឆ្នាំ១៩៥១ ដោយសំរេចបង្កើតឡើងនូវបក្សប្រជាជនបដិវត្តន៍ខ្មែរ។ ថ្វីត្បិតតែកុម្មុយនីស្តឥណ្ឌូចិនត្រូវបានរំលាយក៏ពិតមែន តែសម្ព័ន្ធភាពកំលាំងប្រដាប់អាវុធនៃប្រទេសទាំងបីនៅតែបន្ត ហើយសម្ព័ន្ធនេះបានត្រូវប្រកាសឡើងនៅកម្ពុជានៅថ្ងៃទី៣ ខែមីនា ឆ្នាំ១៩៥១ ដោយ ស៊ីវ ហេង ដែលជាតំណាងរណសិរ្សឯកភាពឥស្សរៈ។ នៅថ្ងៃទី១៩ ខែមិថុនាក្រុមខ្មែរឥស្សរៈបានបង្កើតជាផ្លូវការនូវកងទ័ពរបស់ខ្លួននៅតំបន់ស្រែអំបិល។
· ព្រះរាជបូជនីយកិច្ចរបស់ព្រះបាទនរោត្តមសីហនុ

នៅថ្ងៃទី៩ មីនា ឆ្នាំ១៩៤៥ ជប៉ុនបានមកជំនួសរដ្ឋការបារាំងនូវកម្ពុជា។ បីថ្ងៃក្រោយមក សម្តេចព្រះ នរោត្តម សីហនុ បានចេញក្រឹត្យពីរដោយច្រានចេញរាល់កិច្ចព្រមព្រាងរវាងបារាំងនិងកម្ពុជា ដោយប្រកាសឯករាជ្យនៅកម្ពុជា។ ដោយមានការជួយជ្រុំជ្រែងពីជប៉ុន រដ្ឋាភិបាលមួយដឹកនាំដោយ សឺង ងុកថាញ់ ត្រូវបានបង្កើតឡើងនោថ្ងៃទី១៤ ខែសីហា ឆ្នាំ១៩៤៥។ ក្រោយសង្គ្រាមលោកលើកទី២ បារាំងក៏វិលត្រលប់មកឥណ្ឌូចិនវិញ តែការវិលត្រលប់របស់បារាំងលើកនោះមិនខ្លាំងដូចមុននេះទេ ព្រោះប្រទេសបារាំងត្រូវបានបំផ្លេចបំផ្លាញយ៉ាងតំណំក្រោយសង្រ្គាម។ កត្តានេះបានធ្វើឲ្យការគ្រប់គ្រងរបស់បារំាងមាន លក្ខណៈធូរស្រាលជាងមុន និងដែលសម្រួលដល់នយោបាយទាមទារឯករាជ្យដោយសន្តិវិធីរបស់ព្រះបាទនរោត្តមសីហនុ។ ចលនាប្រដាប់អាវុធរបស់ក្រុមខ្មែរឥស្សរៈកាន់តែមានភាពសកម្មជាលំដាប់ដោយមានការគំាទ្រពីពួកវៀតមីញ។ ដោយសង្កេតឃើញថា ស្ថានភាពកាន់តែមានសភាពគ្រោះថ្នាក់ដែលមិនអាចពន្យាពេលយូរតទៅទៀត និងដើម្បីបញ្ជៀសសង្គ្រាមបង្ហូរឈាមនៅក្នុងប្រទេសកម្ពុជានោះ សម្តេចព្រះ នរោត្តម សីហនុក៏បានសំរេចចាប់ផ្តើមធ្វើព្រះរាជបូជនីយកិច្ចដើម្បីឯករាជ្យជាតិកម្ពុជានៅឆ្នាំ១៩៥៣ ក្នុងទិសដៅទាមទារពីបារាំងនូវអធិបតេយ្យពេញលេញ និងការទទួលស្គាល់តាមច្បាប់នូវរដ្ឋាភិបាលរបស់ព្រះអង្គនៅលើឆាកអន្តរជាតិ។ ក្នុងព្រះរាជបូជនីយកិច្ចដើម្បីឯករាជ្យនេះ ជាដំបូងព្រះអង្គបានយាងទៅប្រទេសបារាំង។ ក្នុងពេលគង់នៅប្រទេសបារាំងព្រះអង្គបានផ្ញើរព្រះរាជសារពីរច្បាប់ទៅកាន់លោកប្រធានាធិបតីបារាំង ហ្វាំងសង់ អូរ្យូល ជាការលទ្ធផលព្រះអង្គបានជួបប្រជុំពិភាក្សាជាមួយមន្ត្រីជាន់ខ្ពស់បារាំងបីលើក តែកិច្ចពិភាក្សាទាំងបីលើកនេះពុំបានផ្តល់លទ្ធផលអ្វីឲ្យព្រះអង្គនោះឡើយ។ ដោយពុំបានទទួលជោគជ័យក្នុងកិច្ចពិភាក្សាជាមួយបារាំង សម្តេចព្រះ នរោត្តមសីហនុបានសម្រេច  ព្រះទ័យលើកយកបញ្ហាកម្ពុជាដាក់លើឆាក់អន្តរជាតិ។ បន្ទាប់ពីប្រទេសបារាំង ព្រះអង្គបានយាងទៅប្រទេសកាណាដា ដែលនៅទីនោះព្រះអង្គបានធ្វើបទសំភាសន៍មួយជាមួយវិទ្យុកាណាដាអំពីបញ្ហាកុម្មុយនីស្តនៅប្រទេសកម្ពុជានិងប្រទេសឥណ្ឌូចិន។ បន្ទាប់មកព្រះអង្គបានយាងទៅសហរដ្ឋអាមេរិច និងបានជួបចរចារជាមួយរដ្ឋម្រ្តីក្រសួងការបរទេសអាមេរិច លោក ច. ហ្វូស្ទ័រ ដាស្លេស។ ក្រោយកិច្ចពិភាក្សាជាមួយលោកដាស្លេស ព្រះអង្គបានផ្តល់កិច្ចសំភាសន៍ដល់កាសែតអាមេរិចមួយដ៏ល្បីឈ្មោះ The New York Times ដែលកិច្ចសំភាសន៍នេះបានធ្វើឲ្យភ្ញាក់ផ្អើលដល់សាធារណៈមតិក្នុងសហរដ្ឋអាមេរិច និងនៅក្នុងពិភពលោក។ ដំណើរទស្សនៈកិច្ចរបស់ព្រះអង្គនៅក្នុងប្រទេសមហាអំណាចនេះហើយ ដែលបានដាក់សម្ពាធដល់បារាំងចាប់កិច្ចចរចារប្រគល់ឯករាជ្យជា មួយភាគីកម្ពុជា។ ព្រះរាជបូជនីយកិច្ចដើម្បីឯករាជ្យរបស់សម្តេចព្រះ នរោត្តម សីហនុ បានទទួលជោគជ័យនៅថ្ងៃទី៩ ខែវិច្ឆិកា ឆ្នាំ១៩៥៣។
· ដំណើរឆ្ពោះទៅកាន់សន្ធិសញ្ញាក្រុងហ្ស៊ឺណែវ

ក្រោយទទួលបានឯករាជ្យពីបារាំងនៅថ្ងៃទី៩ ខែវិច្ឆិកា ឆ្នាំ១៩៥៣​ចលនាប្រដាប់អាវុធខ្មែរឥស្សរៈនៅតែបន្តសកម្មភាពរបស់ខ្លួនដដែល។ កងទ័ពខ្មែរឥស្សរៈគាំទ្រដោយកងទ័ពវៀតមីញបានធ្វើការវាយលុកមកលើកងទ័ពរដ្ឋាភិបាល និងបានធ្វើសកម្មភាពពាសពេញផ្ទៃប្រទេស។ ជ័យជំនះសកម្មភាពសឹករបស់ខ្មែរឥស្សរៈ និងការរីករាលដាលឥទ្ធិពលរបស់ក្រុមនេះ បានជំរុញឲ្យសម្តេចព្រះ នរោត្តម សីហនុ ចាត់វិធានទប់ទលដោយមិនបង្អង់យូរ។ ប្រតិបត្តិការប្រឆាំងនឹងពូកខ្មែរឥស្សរៈ ដែលមានឈ្មោះថា “សាមគ្គី” ត្រូវបានបង្កើតឡើង ដោយចាប់ផ្តើមពីថ្ងៃទី១៧ ដល់ថ្ងៃទី៣០ ខែធ្នូ ឆ្នាំ១៩៥៣ ដឹកនាំដោយសម្តេចព្រះ នរោត្តម សីហនុ និងជំនួយការរបស់ព្រះអង្គ វរសេនីយឯក លន់ នល់។ ការប៉ះទង្គិចដោយអាវុធរវាងក្រុមទាំងពីរចេះតែបន្តទៅមុខទៀត។ រាជារដ្ឋាភិបាលកម្ពុជាបានចោទប្រកាន់សកម្មភាពរបស់កងទ័ពវៀតមិញថាជាការឈ្លានពានមកលើបូរណភាពទឹកដីរបស់កម្ពុជា។ សហរដ្ឋអាមេរិចក៏បានព្យាយាមពន្យាពេលនៃការចាប់ផ្តើមសន្និសីទក្រុងហ្ស៊ឺណែវ និងចង់យកបញ្ហានេះមក   ដោះស្រាយនៅអង្គការសហប្រជាជាតិ ដើម្បីឲ្យមានអន្តរាគមន៍ពីកងទ័ពអង្គការសហប្រជាជាតិដែរ តែបរាជ័យរបស់កងទ័ពបារាំងនៅសមរភូមិ ឌៀនបៀនភូ បានពន្លឿនដល់ដំណើរការសន្និសីទក្រុងហ្ស៊ឺណែវ។ ប្រទេសមហាអំណាចបានខិតខំ         បញ្ជៀសការប្រឈមមុខគ្នាដោយផ្ទសល់នៅក្នុងបញ្ហាឥណ្ឌូចិននេះ។ មុនកិច្ចពិភកាក្សានៅក្នុងហ្ស៊ឺណែវ​ វៀតណាម ចិន និងសូវៀត បានបើកកិច្ចពិភាក្សាសំងាត់មួយនៅក្រុងម៊ូស្កូ ដោយសូវៀតបានឲ្យដំបូន្មានដល់វៀតណាម និងចិនថាមិនត្រូវធ្វើឲ្យមានការប្រឈមមុខដោយផ្ទាល់ជាមួយនឹងសហរដ្ឋអាមេរិច ដើម្បីចៀសវាងជំលោះ។ ឥរិយាបទរបស់អាមេរិចនៅពេលនើក៏មិនខុសពីសហភាពសូវៀតប៉ុន្មានដែរ ដោយអាមេរិចសុខចិត្តទទួលយកសំណើររបស់សូវៀត និងចិនដែលចង់ទុកឲ្យកម្ពុជាជាប្រទេសអព្យាក្រឹត្រ។ មហាអំណាចទាំងអស់គិតថាបើកម្ពុជានៅជាអព្យាក្រឹត្រគេនឹងអាចទាញកម្ពុជាឲ្យស្ថិតនៅក្រោមឥទ្ធិពលរបស់គេនៅពេលក្រោយជាមិនខាន។ ជុំវិញបញ្ហាសន្និសញ្ញាក្រុងហ្ស៊ឺណែវនេះដែរគេឃើញថាកិច្ចពិភកាក្សានេះត្រូវបានសំរេច និងគូសវាសដោយប្រទេសមហាអំណាចរួចទៅហើយ ហើយប្រទេសតូចតាចគឺជាអ្នកធ្វើតាមតែប៉ុណ្ណោះ។ នៅថ្ងៃទី២៦ ខែ   មេសា ឆ្នាំ១៩៥៤ សន្និសីទក្រុងហ្ស៊ឺណែវបានចាប់ផ្តើមការប្រជុំថ្នាក់រដ្ឋមន្ត្រីការបរទេស ដោយមានតំណាងចូលរួមពី១៩ប្រទេសដូចជា ចក្រភពអង់គ្លេស សហភាពសូវៀត សហរដ្ឋអាមេរិច បារាំង សាធារណរដ្ឋប្រជាមានិតចិន សាធារណរដ្ឋប្រជាធិបតេយ្យវៀតណាម រាជាណាចក្រលាវ រាជាណាចក្រកម្ពុជា និងប្រទេសមួយចំនួនទៀត។ តំណាងចលនាតស៊ូខ្មែរឥស្សរៈត្រូវបានគេបដិសេធ ទោះបីជាមានការទាមទារពីសំណាក់ សហភាពសូវៀត និង សាធារណរដ្ឋប្រជាធិបតេយ្យវៀតណាមយ៉ាងណាក៏ដោយ។ សន្និសីទក្រុងហ្ស៊ឺណែវបាន     សំរេចលើឯកសារមួយចំនួនដែលទាក់ទងនឹងកម្ពុជាដូចតទៅ៖
· កិច្ចព្រមព្រៀង ស្តីអំពីបទឈប់បាញ់គ្នានៅក្នុងប្រទេសកម្ពុជា។
· សេចក្តីប្រកាសរបស់រាជរដ្ឋាភិបាលកម្ពុជា អំពីសិទ្ធរបស់ពលរដ្ឋ និងការបោះឆ្នោត។
· សេចក្តីប្រកាសរបស់រដ្ឋាភិបាលកម្ពុជាទាក់ទងនឹងសម្ព័ន្ធភាពយោធា ទាក់ទងនឹងមូលដ្ឋានកងទ័ពបរទេស និងការជួយឧមត្ថម្ភកំលំាងយោធាពីបរទេស។
· សេចក្តីប្រកាសរបស់រដ្ឋាភិបាលបារាំង ស្តីពីការដកកងទ័ពបារាំងចេញពីទឹកដីឥណ្ឌូចិន និងការគោរពដល់ឯករាជ្យនៃប្រទេសក្នុងឥណ្ឌូចិន។
· សេចក្តីថ្លែងការណ៍របស់តំណាងសហរដ្ឋអាមេរិច​ ស្តីអំពីឥរិយាបទរបស់ខ្លួនទាក់ទងនឹងកិច្ចព្រមព្រៀងក្រុងហ្ស៊ឺ ណែវ។
· សេចក្តីថ្លែងការណ៍បិទសន្និសីទ។
យោងតាមសេចក្តីសំរេចខាងលើ កងទ័ពបារាំង និងកងទ័ពវៀតមិញត្រូវដកចេញពីកម្ពុជាក្នុងកំឡុងពេល៩០ថ្ងៃ រីឯ កងទ័ពខ្មែរឥស្សរៈត្រូវរំសាយក្នុងកំឡុងពេល៣០ថ្ងៃ ក្រោយសុពលភាពកិច្ចព្រមព្រៀងក្រុងហ្ស៊ឺណែវ។ ការដក និងរំសាយកងទ័ពត្រូវគ្រប់គ្រង និងត្រួតពិនិត្យដោយគណៈកម្មាការគ្រប់គ្រងអន្តរជាតិ “ICC-The International Commission for Control” 
២. កត្តាដែលជំរុញឲ្យមានសន្ធិសញ្ញាសន្តិភាពកម្ពុជា បារីស ថ្ងៃទី២៣ ខែតុលា ឆ្នាំ១៩៩១
ក្រោយពេលដែលរបបខ្មែរក្រហមបានដួលរលំ អសនៈរបស់ខ្មែរក្រហមមិន បានបាត់បង់នៅក្នុងអង្គការសហប្រជាជាតិនោះទេ។ ស្របពេលជាមួយនឹងសង្រ្គាម ដែលកំពុងផ្ទុះសន្ធោសន្ធៅនៅឡើយ គូភាគីទាំងសងខាងរបស់កម្ពុជា បានជួបជុំ គ្នានៅលើឆាកអន្តរជាតិ ដើម្បីដណ្តើមភាពស្របច្បាប់របស់រដ្ឋាភិបាលរៀងៗខ្លួន។ ស្ថានភាពជំលោះនេះបានបន្តរហូតដល់មានកិច្ចព្រមព្រៀងសន្តិភាពក្រុងបារីសដើម្បីបង្រួបបង្រួមជាតិកម្ពុជានៅថ្ងៃទី២៣ ខែតុលា ឆ្នាំ១៩៩១។ មានកត្តាបីដែលជំរុញឲ្យមានព្រមព្រៀងសន្តិភាពក្រុងបារីសនេះ ក្នុងនោះរួមមាន កត្តាតំបន់ កត្តាសកល និងកត្តាផ្ទៃក្នុង។
· កត្តាតំបន់
· ប្រទេសវៀតណាម

ក្រោយការផ្តួលរលំរបបកម្ពុជាប្រជាធិបតេយ្យ កងទ័ពវៀតណាមបានមានវត្តមាននៅក្នុងទឹកដីកម្ពុជា។ ការវាយលុកចូលមកទឹកដីកម្ពុជាដើម្បីផ្លួលរំលំរបបខ្មែរក្រហមនេះមិនមែនជាការគាប់ជួននោះទេ ការវាយលុកនេះគឺជាការវាយតបតនឹងការឈ្លានពានរបស់កងពួកខ្មែរក្រហមដែលបានអនុវត្តនយោបាយប្រឆាំងនឹងប្រទេសវៀតណាម ដែលវាយលុកចូលក្នុងទឹកដីវៀតណាម។ ជាងនេះទៅទៀត ចាប់តាំងពីនៅក្នុងសន្និសីទថ្នាក់រដ្ឋមន្ត្រីក្រសួងការមរទេសនៃប្រទេស កម្ពុជា វៀតណាម ឡាវ លើកទី១មក គេបានសំដែងនូវឆន្ទៈចង់ចរចារវាងប្រទេសទាំងអស់នៅក្នុងតំបន់អាស៊ីអាគ្នេយ៍ ដើម្បីពិភាក្សាលើរាល់ទំនាស់។ វៀតណាមបានខំប្រឹងសំដែងនូវជំហរសន្តិភាព និងភាពជាអ្នកជិតខាងល្អជាមួយនឹងបណ្តាប្រទេសអាស៊ាន។ វៀតណាមបានដកកងទ័ពរបស់ខ្លួនអស់ពីទឹកដីកម្ពុជាមុនការកំនត់គឺក្នុងខែកញ្ញា ឆ្នាំ១៩៨៩ ដែលនេះជាកាយវិការរបស់វៀតណាមនេះបានក្លាយជាកតាលីករមួយដ៏សំខាន់ ដែលជំរុញឲ្យមានកិច្ចចរចារស្វែងរកដំណោះស្រាយបញ្ហាកម្ពុជា។ ការដកកងទ័ពវៀតណាមនេះក៏មិនមែនជាភាពចៃដន្យដែរ។ ការដកកងទ័ពនេះគឺជាលទ្ធផលនៃបំរែបំរួលនយោបាយការបរទេស និងស្ថានភាពសេដ្ឋកិច្ចរបស់សភាពសូវៀត។ វិបត្តសេដ្ឋកិច្ចរបស់សភាពសូវៀត និងកិច្ចព្រមព្រៀងចិន–សូវៀតឆ្នាំ១៩៨៩ បានជំរុញឲ្យសហភាព     សូវៀតបន្ថយជំនួយរបស់ខ្លួនទៅឲ្យវៀតណាម ​និងដែលជំរុញឲ្យវៀតណាមសំរេចដកកងទ័បចេញពីកម្ពុជាមុនការកំណត់។ 
· ប្រទេសថៃ
ថៃជារដ្ឋមួយដែលតែងចាប់អារម្មណ៍ និងតាមដានយ៉ាងម៉ត់ចត់នូវទំនាក់ទំនងរវាងសាធារណរដ្ឋសង្គមនិយម         វៀតណាម សាធារណរដ្ឋប្រជាមានិតកម្ពុជា និងសាធារណរដ្ឋប្រជាមានិតប្រជាធិបតេយ្យឡាវ ហើយជានិច្ចជាកាលប្រកាន់យកនយោបាយតឹងរឹងចំពោះបញ្ហាកម្ពុជា។ មេដឹកនាំថៃបានមើលឃើញវៀតណាមជាគូប្រជែងរបស់ខ្លួនក្នុងការគ្រប់គ្រងតំបន់ឥណ្ឌូចិន ដូចនេះថៃបានចាត់ទុកថាវត្តមានរបស់កងទ័ពវៀតណាមនៅក្នុងទឹកដីកម្ពុជាជាការគំរាបគំហែងដល់  សន្តិសុខរបស់ប្រទេសថៃ។  ថៃបានផ្តល់លទ្ធភាពឲ្យពួកខ្មែរក្រហមប្រើទឹកដីរបស់ខ្លួនសំរាប់កសាងមូលដ្ឋានកងទ័ពសំរាប់ធ្វើការវាយលុកមកលើកងទ័ពសាធារណរដ្ឋប្រជាមានិតកម្ពុជា។ ថៃបានខំប្រឹងប្រែងគាំទ្របង្កើតឲ្យមាន រដ្ឋាភិបាលចំរុះត្រីភាគីដើម្បីប្រឆាំងនឹងវត្តមានវៀតណាមនៅកម្ពុជា។ នៅខែមករា ឆ្នាំ១៩៨៩ ប្រធានក្រុមប្រឹក្សារដ្ឋមន្ត្រីកម្ពុជាលោក ហ៊ុ​ន សែន បានទៅធ្វើ       ទស្សនៈកិច្ចនៅប្រទេសថៃតាមការអញ្ជើញរបស់នាយករដ្ឋមន្ត្រីថៃ។ សកម្មភាពជាវិជ្ជមាន ដែលចង់ដោះស្រាយបញ្ហាកម្ពុជាដោយសន្តិវីធីរបស់នាយករដ្ឋមន្ត្រីថៃ ឈុនហាវ៉ាន់ បានរួមចំណែកក្នុងការបន្ថយភាពតានតឹងនៃបញ្ហាកម្ពុជា។ ថៃក៏បានយល់ព្រមដែរថា បញ្ហាកម្ពុជាត្រូវតែដោះស្រាយដោយកម្ពុជាខ្លួនឯង។ ជំហររបស់ថៃបានសំរួលឲ្យមានការជួបគ្នារវាងតំណាងសម្ព័ន្ធត្រីភាគី និង តំណាងសាធារណរដ្ឋប្រជាមានិតកម្ពុជាដើម្បីដោះស្រាយបញ្ហាកម្ពុជា។ 
· ប្រទេសសិង្ហបុរី
គោលជំហររបស់សឹង្ហបុរីចំពោះបញ្ហាកម្ពុជាក៏មានលក្ខណៈប្រហាក់ប្រហែលទៅនឹងជំហរររបស់ប្រទេសថៃដែរ។ សឹង្ហបុរីបានដាក់ទ័ណ្ឌកម្មសេដ្ឋកិច្ចប្រឆាំងវៀតណាម និងសាធារ ណរដ្ឋប្រជាមានិតកម្ពុជានិងបានជួលសព្វាវុធទៅដល់រដ្ឋាភិបាលចំរុះ។ ឥរិយាបទរបស់សឹង្ហបុរីមានទិសដៅគាំទ្រដល់វត្តមាន សហរដ្ឋអាមេរិច ជប៉ុន និងប្រទេសឧស្សាហកម្មជឿនលឿនដទៃទៀត ដើម្បីផលប្រយោជន៍សេដ្ឋកិច្ចរបស់ប្រទេសសិង្ហបុរី។ សិង្ហបុរីចាត់ទុកថាការពង្រឹងឥទ្ធិពលរបស់សូវៀតនៅក្នុងតំបន់ជាការរំខានដល់វឌ្ឍភាពសេដ្ឋកិច្ច និងស្ថេរភាពនយោបាយក្នុងតំបន់។
· ប្រទេសម៉ាឡេស៊ី
ខុសពីប្រទេសថៃ និងសិង្ហបុរីដែលបានប្រកាន់យកជំហរតឹងរឹងចំពោះបញ្ហាកម្ពុជា ប្រទេសម៉ាឡេស៊ីបានប្រឹងប្រែងឲ្យមានកិច្ចពិភាក្សាដោះស្រាយបញ្ហាកម្ពុជា។ ប្រទេសម៉ាឡេស៊ីជាប្រទេសស្ថាបនិកទស្សនៈអព្យាក្រឹត្យភាពនៅតំបន់អាស៊ីអាគ្នេយ៍ ហើយម៉ាឡេស៊ីមានជំហរដោះស្រាយបញ្ហាក្នុងតំបន់ ដោយជៀសវៀងការលូកដៃកកូរកកាយពីសំណាក់ប្រទេសមហាអំណាច។ ប្រទេសម៉ាឡេស៊ីជាប្រទេសទី១ក្នុងអាស៊ានដែលបានចាប់ផ្តើមទំនាក់ទំនងជាមួយប្រទេសឥណ្ឌូចិនក្រោយពេល  សង្គ្រាមត្រូវបានបញ្ចប់ហើយរហូតមកដល់ឆ្នាំ១៩៧៩។ ឥរិយាបទរបស់ប្រទេសម៉ាឡេស៊ីគឺជាសម្បទានមួយយ៉ាងសំខាន់ដើម្បីបន្តការពិភាក្សាដោះស្រាយទំលុះទំលាយវិបត្តនៅកម្ពុជា។
· ប្រទេសឥណ្ឌូនេស៊ី
ឥរិយាបទរបស់ប្រទេសឥណ្ឌូនេស៊ីចំពោះបញ្ហាកម្ពុជា ក៏មិនខុសប៉ុន្នានពីឥរិយាបថរបស់ម៉ាឡេស៊ីដែរ ពោលគឺ      ឥណ្ឌូនេស៊ីមានទិសដៅដោះស្រាយបញ្ហាកម្ពុជាដោយសន្តិវិធីតាមផ្លូវនយោបាយ និង ដោយជៀសវៀងការលូកដៃពីសំណាក់កំពូលមហាអំណាចមកក្នុងបញ្ហាតំបន់។ ឥណ្ឌូនេស៊ីពុំបានសំដែងកាយវិការជាសត្រូវចំពោះវៀតណាមនោះទេ ហើយឥណ្ឌូនេស៊ីជាប្រទេសដែលដឹកនាំនយោបាយ ដែលមានទិសដៅដោះស្រាយទំនាស់របស់កម្ពុជាដោយឈរលើការពិភាក្សាជាមួយនឹងវៀតណាម។ ឥណ្ឌុនេស៊ីបានទាមទារឲ្យអាស៊ានធ្វើការចរចារនឹងវៀតណាមដោយចាត់ទុកវៀតណាម គឺជាតំណាងនៃប្រទេសឥណ្ឌូចិន។ មួយវិញទៀតឥណ្ឌូនេស៊ីបានខិតខំសំរបសំរួលឲ្យមានជំនួបជាមួយនឹងវៀតណាមដើម្បីសំរួលភាពតានតឹងក្នុងតំបន់  ក៏ដូចជាបញ្ហាកម្ពុជាដែរ។ ជាក់ស្តែង ទស្សនកិច្ចខែកញ្ញា ឆ្នាំ១៩៨២ របស់ឧត្តមសេនីយ បេនី មូរដាវី នៅក្រុងហាណូយ និងនៅក្រោយមកនៅខែកុម្ភៈ–មីនា ឆ្នាំ១៩៨៦ គណៈប្រតិភូឥណ្ឌូនេស៊ីមួយក្រុមបានទៅដល់វៀតណាមដើម្បីធ្វើការពិភាក្សាអំពីវិបត្តកម្ពុជា។ នៅខែកុម្ភៈ–មិនាឆ្នាំ១៩៨៦ គណៈប្រតិភូឥណ្ឌូនេស៊ីដឹកនាំដោយលោក ណាន ស៊ូត្រេស្ណា            រដ្ឋមន្ត្រីក្រសួងការបរទេស និងឧត្តមសេនីយ រូឌីន នាយកអគ្គសេនាធិការកងទ័ពបានធ្វើការពិភាក្សា “វិបត្តិកម្ពុជា” ជាមួយ     វៀតណាម។ ជំហរកណ្តាលនិយមរបស់ឥណ្ឌូនេស៊ីជុំវិញបញ្ហាកម្ពុជាបែបនេះបានរួមចំណែកយ៉ាងសំខាន់ក្នុងការទំលុះ         ទំលាយបញ្ហាកម្ពុជា។
· កត្តាសកល
· សហរដ្ឋអាមេរិច
ស្របពេលនឹងការចូលកាន់តំណែងជាប្រធានាធិបតេយ្យរបស់ លោក រីគ្ហែន ឥរិយាបទរបស់សហរដ្ឋអាមេរិចជុំវិញបញ្ហាកម្ពុជាមានការប្រែប្រួលយ៉ាងខ្លាំង។ ចាប់ពីឆ្នាំ១៩៨២ ដល់ ឆ្នាំ១៩៨៨ រដ្ឋាការទីក្រុងវ៉ាស៊ីនតោន បានជួយពង្រឹងដល់ស្ថានភាពរបស់ក្រុម សម្តេចព្រះ នរោត្តម សីហនុ និង លោក សឺន សាន។ ក្រុមតស៊ូខ្មែរទាំងពីរក្រុម បានទទួលជំនួយសព្វាវុធពីសហរដ្ឋអាមេរិច ដោយឆ្លង់កាត់តាមប្រទេសសិង្ហបុរី។ ជាមួយគ្នានេះដែរ សហរដ្ឋអាមេរិចបានផ្គត់ផ្គង់គ្រឿងសព្វាវុធយ៉ាងច្រើនដល់បណ្តាប្រទេសអាស៊ាន ជាពិសេសប្រទេសថៃ។ នយោបាយបែបនេះបានជំរុញឲ្យប្រទេសអាស៊ានប្រឈមមុខកាន់តែខ្លាំងនឹង បណ្តាប្រទេសឥណ្ឌូចិន។ ជុំវិញបញ្ហាកម្ពុជាក្រុងតំណាក់កាលទសវត្សឆ្នាំ៨០ ឥរិយាបទរបស់សហរដ្ឋអាមេរិចមានភាពមិននឹងនរ ដែលធ្វើឲ្យបញ្ហាកម្ពុជាប្រែក្លាយពីបញ្ហាតំបន់ទៅជាបញ្ហាសាកល ជាពិសេសជាមួយនឹងស្ថានភាពនយោបាយថ្មីរវាងសហរដ្ឋអាមេរិច–ចិន នៅក្នុងទំនាស់សហភាពសូវៀត–ចិន។ នៅក្នុងទស្សនៈកិច្ចខែ    ឧសភា ឆ្នាំ១៩៨៦ របស់លោក រ៉ូណល រីគ្ហែន នៅអាស៊ីអាគ្នេយ៍ និងជំនួបរវាងលោក រ៉ូណល រីគ្ហែន និងរដ្ឋមន្ត្រីការបរទេសអាស៊ាននៅកោះបាលី សហរដ្ឋអាមេរិចបានកំណត់យកឥរិយាបទថ្មីជុំវិញបញ្ហាកម្ពុជា ដោយពុំសូវចាប់អារម្មណ៍ទៅនឹងទំនាក់ទំនងជាមួយនឹងពួក   ប៉ុល ពត ទេ។ នៅចុងទសវត្សទី៨០ ការសំរួលទំនាក់ទំនងការទូតរវាងសហភាពសូវៀត និងចិន និង ការដកកងទ័ពវៀតណាមចេញពីកម្ពុជាបានបង្កឪកាសដ៏ល្អក្នុងការរកដំណោះស្រាយកម្ពុជាតាមផ្លូវនយោបាយ។ ទោះជាស្ថានភាពមានការប្រែប្រួលយ៉ាងណាក្តី ក៏សហរដ្ឋអាមេរិចនៅតែគាំទ្រឲ្យមានការបង្កើតរដ្ឋាភិបាលចំរុះថ្មីមួយដឹកនាំដោយសម្តេចព្រះ នរោត្តម សីហនុ    ដដែល។ រដ្ឋការថ្មីរបស់ប្រធានាធិបតេយ្យ ចស ប៊ូស បានថែរក្សាទិសដៅដដែលជុំវិញបញ្ហាកម្ពុជា។
· សាធារណរដ្ឋប្រជាមានិតចិន
ចិនបានចាត់ទុកការដួលរលំនៃរបបខ្មែរក្រហមថា ជាការធ្វើឲ្យខូចដល់នយោបាយរបស់ខ្លួននៅតំបន់អាស៊ីអាគ្នេយ៍។ ជាលទ្ធផលចិនបានប្រឹងប្រែងបង្កើតឲ្យមានរដ្ឋាភិបាលចំរុះកម្ពុជាប្រជាធិបតេយ្យ ដោយមានការចូលរួមពីសំណាក់តំណាងពួកខ្មែរក្រហម ក្រុមរបស់សម្តេច នរោត្តម សីហនុ និងក្រុមលោក សឺន សាន ដើម្បីផ្លួលរំលំរបប ហេង   សំរិន ដោយកំលាំង    យោធា។ ចំពោះវិស័យការទូត ចិនបានខំប្រឹងថែរក្សាអាសនៈ រដ្ឋាភិបាលចំរុះកម្ពុជាប្រជាធិបតេយ្យ នៅអង្គការសហប្រជាជាតិ និងទាមទារឲ្យវៀតណាមដកទ័ពទាំងស្រុងចេញពីកម្ពុជាដោយឥតលក្ខខ័ណ្ឌ។ ទោះបីជាការសំរបសំរួលទំនាក់ទំនងការទូតរវាងសហភាពសូវៀត និងចិននៅពាក់កណ្តាលទសវត្សទី៨០ បានបន្ថយភាពតានតឹងរវាងកំពូលមហាអំណាចក្តី ក៏ចិននៅតែប្រកាន់យកនយោបាយដដែលជុំវិញបញ្ហាកម្ពុជា។ រហូតមកដល់ដើមសតវត្សទី៩០ ទើបគេឃើញនយោបាយចិនចំពោះបញ្ហាកម្ពុជាមានការប្រែប្រួលជាវិជ្ជមាន ដោយចិនបានសំរេចជាគោលថានឹងបញ្ហា   កម្ពុជាមិនត្រូវដោះស្រាយដោយកំលាំងយោធានោះឡើយ ជាពិសេសចិនបានសំរេចលែងឧបត្ថម្ភសព្វាវុធដល់ក្រុមខ្មែរតស៊ូ។
· សហភាពសូវៀត
នៅមុនឆ្នាំ១៩៨៥ សហភាពសូវៀតបានចាត់ទុកថាទំនាស់នៅកម្ពុជាជាទំនាស់ដែលបង្កឡើងដោយការប្រកាន់យកនយោបាយពីរប្រឈមគ្នា។ សូវៀតបានគាំទ្រវៀតណាមដែលជាសម្ព័ន្ធមិត្តរបស់គេយ៉ាងសកម្ម ដើម្បីព្រឹងអំណាចរបស់         រដ្ឋាភិបាលសាធារណរដ្ឋប្រជាមានិតកម្ពុជា។ នៅពាក់កណ្តាលទសវត្សទី៨០ ដោយសារមានការផ្លាស់ប្តូរក្បាលម៉ាស៊ីនដឹកនាំ នយោបាយថ្មីរបស់សូវៀតជុំវិញបញ្ហាកម្ពុជាបានលេចឡើង ពោលគឺការគាំទ្រឲ្យមានការដោះស្រាយបញ្ហាដោយសន្តិវិធី។ នៅក្នុងជំនួបខែវិច្ឆិកា ឆ្នាំ១៩៨៧ រវាងលោក កូរបាឆូវ និងលោក ហេង សំរិន សូវៀតបានគាំទ្រគោលជំហររបស់រដ្ឋាភិបាលសាធារណរដ្ឋប្រជាមានិតកម្ពុជា ស្តីពីនយោបាយបង្រួបបង្រួមជាតិកម្ពុជា ដោយស្របតាមឆន្ទៈរបស់   ប្រជាជនកម្ពុជាផ្ទាល់។ ទំនាក់ទំនងវិជ្ជមានថ្មីរវាងសូវៀត និងសហរដ្ឋអាមេរិចបានសំរួលការដោះស្រាយបញ្ហាកម្ពុជា។    ដូចគ្នានេះដែរ នៅក្នុងឳកាសកិច្ចព្រមព្រៀងសូវៀត–ចិន ចុះហត្ថលេខានៅថ្ងៃទី១៨ ខែឧសភា ឆ្នាំ១៩៨៩ បានសំរេចបន្ថយការជំនួយសព្វាវុធដល់គូបដិបក្ខ ដើម្បីឲ្យមានការដកទ័ពវៀតណាមចេញពីកម្ពុជា។ ការលេចឡើងនូវនយោបាយថ្មី និងការសំរួលទំនាកទំនងការទូតរបស់     សូវៀតបានជំរុញយ៉ាងលឿននូវដំណោះស្រាយបញ្ហាទំនាស់កម្ពុជា។
· កត្តាផ្ទៃក្នុង
គោលនយោបាយការបរទេសសំខាន់របស់សាធារណរដ្ឋប្រជាមានិតកម្ពុជាគឺកិច្ចសហប្រតិបត្តិការជាមួយនឹងប្រទេសជិតខាង និងធ្វើសកម្មភាពដើម្បិសន្តិភាព និងស្ថេរភាពក្នុងតំបន់។ សាធារណរដ្ឋប្រជាមានិតកម្ពុជាចង់មានទំនាក់ទំនងល្អជាមួយប្រទេសថៃ និងបណ្តាប្រទេសអាស៊ានដដៃទៀត។ ជាក់ស្តែង នៅថ្ងៃទី២៣ ខែតុលា ឆ្នាំ១៩៧៩ លោកប្រធាន       ហេង  សំរិន បានផ្ញើរសារលិខិតដើម្បីសំដែងពីឥរិយាបថសន្តិភាព មិត្តភាព និងមិនចូលបក្សសម្ព័ន្ធណារបស់សាធារណរដ្ឋប្រជាមានិតកម្ពុជាទៅកាន់នាយករដ្ឋមន្ត្រីថៃ។ នៅថ្ងៃទី២៧ សីហា និងថ្ងៃទី៨ ខែតុលាឆ្នាំ១៩៨៧ រដ្ឋាភិបាលសាធារណរដ្ឋប្រជាមានិតកម្ពុជាបានធ្វើសេចក្តីថ្លែងការណ៍ ដោយបង្ហាញពីឆន្ទៈមោះមុតចង់បញ្ចប់ការបង្ហូរឈាមគ្នា និងអស្ថេរភាពនៅក្នុងប្រទេស ជាមួយនឹងគោលនយោបាយកម្ពុជាដោយឈរលើគោលការណ៍បង្រួបបង្រួមជាតិ។ ក្រៅពីគោលជំហរនយោបាយដ៏ជាក់លក់ជុំវិញបញ្ហាជំលោះ អ្វីដែលជំរុញឲ្យមានកិច្ចព្រមព្រៀងក្រុងបារីសមួយទៀតនោះ គឺលទ្ធភាពនៃការការពារខ្លួនទប់ទល់នឹងការវាយប្រហារពីគូភាគីជំលោះ។ ពីឆ្នាំ១៩៧៩ ដល់១៩៨៩ ក្រោយការដកកងទ័ពវៀតណាមចេញពីទឹកដីកម្ពុជា កងទ័ព   រដ្ឋាភិបាលចំរុះត្រីភាគី និងខ្មែរក្រហមបានខិតខំវាយប្រហារមកលើកងទ័ពសាធារណរដ្ឋប្រជាមានិតកម្ពុជា តែការប៉ុនប៉ងនេះមិនបានទទួលជោគជ័យនោះទេ ដោយសារកំលាំងទប់ទល់ការពាររបស់រដ្ឋកម្ពុជាមានសភាពរឹងមាំ។ ដោយសារតែមិនអាចផ្តួលរំលំរដ្ឋាភិបាលសាធារណរដ្ឋប្រជាមានិតកម្ពុជាបាន ទើបរដ្ឋាភិបាលចំរុះត្រីភាគីវិលមករកតុចរចារស្វែងរកសន្តិភាពតាមផ្លូវនយោបាយវិញ និងដែលជំរុញឲ្យមានសន្ធិសញ្ញាក្រុងប៉ារីស។
· ចំនុចខ្លាំង និងខ្សោយនៃសន្ធិសញ្ញាក្រុងបារីស
ជុំវិញបញ្ហាសន្ធិសញ្ញាក្រុងបារិសឆ្នាំ១៩៩១ គេសង្កេតឃើញមានចំនុចខ្លាំង និងចំនុចខ្សោយមួយចំនួន។ ចំនុចខ្លាំងរបស់សន្ធិសញ្ញាក្រុងបារីសគឺ ការធ្វើឲ្យមានការផ្សះផ្សាបង្រួមជាតិរវាងក្រុមភាគីជំលោះដែលមាន ភាគីរដ្ឋកម្ពុជា និង ភាគីរដ្ឋាចំរុះត្រីភាគី ដែលបង្កើតឲ្យមានការរៀបចំបោះឆ្នោតជាសកលមួយដោយមានការគ្រប់គ្រងដោយអង្គការសហប្រជាជាតិ UNTAC នៅឆ្នាំ១៩៩៣។ ក្រោយការបោះឆ្នោត និងការរៀបចាំរដ្ឋាភិបាលចំរុះកម្ពុជាអាចទទួលបាននូវការទទួលស្គាល់ដោយស្របច្បាប់ និងជំនួយអភិវឌ្ឍន៍ពីបណ្តាប្រទេសដែលជាហត្ថលេខី និងអង្គការសហប្រជាជាតិ។   សន្ធិសញ្ញាក្រុងបារីសក៏បានការពារផងដែរនូវបូរណភាព និងអធិបតេយ្យភាពរបស់កម្ពុជា។ អ្វីដែលគួរឲ្យកត់សំគាល់មួយទៀតនោះគឺ ការសំរួលឲ្យមានមាតុភូមិនិវត្តន៍របស់ជនផៀសខ្លួនរាប់ម៉ឺននាក់ដែលរស់នៅតាមព្រំប្រទល់កម្ពុជា–ថៃ។ 
ទន្ទឹមនឹងនេះដែរគេក៏បានសង្កេតឃើញពីចំនុចខ្សោយរបស់សន្ធិសញ្ញានេះផងដែរ នៅក្នុងកិច្ចព្រមព្រៀងនេះពុំមានការចូលរួមពីពួកខ្មែរក្រហមនោះឡើង ដែលកត្តានេះបានធ្វើឲ្យសង្រ្គាមស៊ីវិលនៅតែបន្តនៅក្នុងប្រទេសកម្ពុជា ដែលបានរារាំងដល់ការអភិវឌ្ឍប្រទេស។ ក្រុមខ្មែរក្រហមនៅមធ្វើការវាយលុកចូលមកក្នុងប្រទេស និង បង្កអស្ថេរភាពរហូតដល់មានសមាហរណកម្មនៅឆ្នាំ១៩៩៨។ ជាពិសេសសន្ធិសញ្ញានេះពុំបានបង្កើតឲ្យមានតុលាការកាត់ទោសមេដឹកនាំខ្មែរក្រហម ដែលបានប្រព្រឹត្តអំពើប្រល័យពូជសាសន៍មកលើប្រជាជនកម្ពុជានោះទេ។  មួយវិញទៀត គេឃើញថាមានការរំលោភបំពានមកលើសន្ធិសញ្ញក្រុងបារីសពីសំណាក់ភាគី និងប្រទេសដែលជាហត្ថលេខី៕
សាកលវិទ្យាល័យកម្ពុជា


ប្រវត្តិសាស្រ្តនៃប្រទេសកម្ពុជា​ (HIS 101)


ឈ្មោះ៖ សៀម ពេជ្រណូរៈ


អត្តលេខ៖ 60-49-06

